
a2r 

Vorred. 

Dem guͤttigen Leſer 

Glück vnd Hayl. 

WAs für ein anſehlicher / herrli⸗ 

cher nutʒ auß den gemeynen geſchrib⸗ 

nen Rechten bißher erſchoͤpfft/ gibt 

die taͤgliche erfarenhait genuͦgſam ʒů 

erkennen/ Dann kein Land/ Statt 

oder Flecken/ wie gering der ſey/ nit 

iſt/ der mit ſolchen nicht regiert wer⸗ 

de/ Derohalben dann allen Obrig⸗ 

kaiten gebuͤren will/ das ſie der Ge⸗ 

rechtigkait ʒů ſtewr/ mit dem Kay⸗ 

ſerlichen geſchribnen Recht/ ʒů fri⸗ 

dens vnd kriegsʒeyten/ verfaßt vnd gewapnet ſein. 

    Vnd haben deſſen auß Goͤttlicher hailiger ſchrifft ſchoͤne herrliche 

ʒeügknuß/ das der allmaͤchtig Gott ſeinem Volck ſatʒung vnnd ord⸗ 

nung/ darnach ſie leben ſolten/ durch Moſen fürgeſchriben. 

    So befinden wir auch auß allen alten glaubwürdigen Hiſtorien/  

das die Hayden alßdann glückſelig vnd wol jhr Land vnd Leüt regie⸗ 

ret/ wann ſie ſich jhrem vorgeſchribnen Recht vnnd ordnung gemaͤß 

verhalten. 

    Alſo leſen wir von der ſtatt Athen/ wie dieſelb etliche auffruͤriſche 

Secten vnnd ſpaltung ʒertrennt/ vnnd ſchon durchauß ʒů grund vnd 

boden gehn wolt/ das ſie dem weyſen vnd hochuerſtaͤndigen Soloni 

übergeben ſey worden/ woͤlcher den Athenienſern ʒům aller erſten ſa⸗ 

tʒung vnnd ordnung fürgeſchriben/ dardurch er ſeines Vatterlandts 

freyhaiten vnd rhů/ widerumb erhebt vnd ʒů früchten gebracht/ Vnd 

dieweil er auch geſehen/ das ohne die vorgeſchribnen Recht/ kein Ge⸗ 

meyn recht regiert kündte werden/ macht er vnder andern auch diſe 

Satʒung/ das ein yede Obrigkait/ ſo forthin ʒů Gericht ſitʒen/ ʒůuor 

vnd eh ſie das Recht außſpreche/ mit Aydes pflichten ſchwoͤren ſolte/ 

das ſie nach dem vorgeſchribnen Rechten vrthailen/ vnnd das Recht 

außſprechen wolten. 

    Eben deßgleichen iſt auch den Roͤmern widerfaren/ dann da dieſel⸗ 

ben lange ʒeyt one ſatʒung vnd geſchribne Recht/ wie das vnuernünff⸗ 

tig viehe vnder einander gelebt/ befanden ſie/ das jr Regierung kein be⸗ 

ſtand haben wurd/ ſchickten derowegen ʒehen außerleßne verſtaͤndige 

maͤnner in dʒ Griechenland/ woͤlche des Solonis ſatʒung/ ſo in ʒehen 

Ertʒene tafel geſchriben/ erſtlich gen Rom bracht/ Vnnd iſt daſſelbig 

 
 
 
 
 
 
 
 
 
 
 
 
 
 
 
 
 
 
 
 
 
 
Exodi 21. 
vnd 22. 

Recht/ nach gelegenhait der ʒeyt/ von der hoͤhern Obrigkait/ vnd an⸗ 

dern Hochweyſen vnd Rechtsuerſtaͤndigen/ von tag ʒů tag gebeſſert/ 

gemehrt vnnd erweytert worden/ Alſo/ das ʒwaytauſent Buͤcher inn 

                                                                                                   a   ij        den 

a2v 

Vorred. 

den Rechten geſchriben worden/ das kein Menſch ſolche in ʒeyt ſeines 

lebens außleſen/ dann ʒů nutʒ het bringen moͤgen. 

    Da aber letʒtlich weyland der hochberuͤmbt vn̄ vnuͤberwuͤndtlichſt 

Fürſt vnnd Herr/ Kayſer luſtinianus hochſeligiſter gedaͤchtnuß/ den 

nutʒ der geſchribnen Recht geſehen/ hat er durch Hochgelehrte trefli⸗ 

che Maͤnner/ alle Kayſerliche Rechten corrigiern vnd beſſern laſſen/ 

auch nit one anſehliche erſprieſſung des allgemeynen nutʒen/ alles des 

jhenig/ was am tauglichſten/ in den tauſent Buͤchern/ oder Corpus ci⸗ 

uile geweſen/ in drey Buͤcher (ſo man libros Digeſtorum ſeu Reſponſo⸗ 

rum, das iſt/ ein Antwort oder Rechts abſchyd nennt) bringen laſſen. 

    Vnnd dieweil ſein hochloͤblichiſte Vorfarn/ vil ſchoͤner/ herrlicher 

ſatʒungen vnd ordnungen gelaſſen/ die den vorigē alten Kayſerlichen 

vnd Rechts verſtaͤndigen ſatʒungen nit vngemaͤß/ hat er dieſelbigen/ 

durch hilff vnd beyſtand obgemelter treflichſter vnd hochberhuͤmbt⸗ 

ſter ſeiner Raͤth/ in ʒway andere Buͤcher/ ſo man Codicem, das iſt ein 

Groß oder Hauptbůch nennt/ verfaſſen laſſen. 

    Ʒů ſolchen ſein nachmaln volgender ʒeyt anderer hochloͤblich iſt er 

Kayſer Conſtitutiones kommen/ wie dann auch ʒů vnſerer ʒeyt aller 

Roͤmiſchen Kayſer gemeyne Reichs Abſchyd ʒůſamen getragen wer⸗ 

den. 

    Es iſt auch vilgemelter hochloͤblichſter Kayſer luſtinianus, mit ſo 

groſſer uͤberſtandner muͤh vnd arbayt nit erſettigt geweſen/ ſonder da⸗ 

mit er der Jugent ʒů der lieb vnd begürd des Rechtens/ ein anraytʒung 

vnd anlaytung gebe/ hat er obernenntes Corpus ciuile in vier Buͤcher/ 

woͤlches er lnſtitutiones luris, das iſt/ ein vnderricht oder anlaytung des 

Rechtens nennt/ ʒůſamen tragen laſſen. 

    Vnder allen offternennten Buͤchern aber/ iſt ʒů vnſern ʒeyten das 

beſt vnnd fuͤrnembſt Codex, in woͤlchem der hochſeligen Kayſern Ab⸗ 

ſchyd verleibt ſein. 

    Dieweil dann ein yede Obrigkait/ nach dem vorgeſchribnen Kay⸗ 

ſerlichen Rechten ʒů vrthailen ſchuldig/ iſt notwendig/ das ſie derſel⸗ 

ben verſtaͤndig ſeye/ damit ſie derhalben derſelbigen wiſſenhait vnnd 

grund/ auß dem rechten Quellbrunnen/ der Rechtlichen Hauptbuͤ⸗ 

chern vnnd Texten ſelbſt vrſprüngklichen ʒůſchoͤpffen habe/ Sihe ſo 

geben wir dir hiemit das Großbůch der Rechtlichen ſatʒungen/ ſo der 

vilgemelt weytberhuͤmbt Kayſer vnd Geſatʒgeber luſtinianus an tag 

geben/ in dem du nicht allein alle faͤhl figuriert/ ſonder auch die Recht 

mit den Abſetʒen vnnd Gloſſen alſo finden wirdeſt/ als ʒůuor nye ge⸗ 

ſchehen. 

    Sein derohalben guͤttiger Leſer troͤſtlicher hoffnung/ du werdeſt 

nicht geringen nutʒ hierauß ſchoͤpffen/ Vnd ſo wir ſpuͤren werden/ das 

dir diß vnſere muͤh vnd arbayt angenem/ ſolleſt du des 

überigen thails forthin gewertig ſein. 

                                                                                                       Ein ſonder 

 


